
〈絶　一世奔波在别離。君家孝友獨天知。已令好夣傳消息。更有賔鴻効羽儀。　路旁來報定何人。物理潜通自有神想得三衢相見地。至今草木〉

〈亦長春。　河朔家人墮渺茫。江南風日正舒長。已知原上鶺領處。更入雲間鴻鴈行。　丁未二月上旬四首丞相憂宗及編氓恐禍延。乾坤正翻〉

〈覆。河洛倍腥羶報主悲無術。傷時秪自怜遥知漢社稷。别有中興年。厄運雖云極。羣公莫自疑。民心空有望。天道本無知。野帳留黄屋。青城揷宅〉

〈旗。燕雲舊耆老。寧識漢官儀。　羽檄從天下。于今乆未回。如何半年内。不見一人來。周室仍遭變。宣王且遇灾。猶存九廟在。咫尺得祈哀。　主辱臣〉

〈當死。時危命亦輕。誰吞豫讓炭。肯結仲由纓。灑血贍行殿。傷心望虜營。尚留儀衛否。早晚復神京。　喜才仲兄弟至偶成四十字。　落日下喬木。好〉

〈風來暮船。徑思投轄飲。復作對床眠。寂寂驅愁外。紛紛着酒邉。平生五經笥。不直一囊錢。　申端應時　避亂乆去國。逺遊將抱孫。氛埃到湖嶠。愁〉

〈難滿乾坤。氣力吾先老。風流子獨存。相逢能少駐。重爲倒餘尊。　謝人送詩　堅坐少愉樂。欲行還滯滛。時蒙七字句。可慰十年心。𡻕晚日晷短。天〉

〈寒霜雪侵。主人不猒客。敢辭酒盃深。　讀東坡詩　命代風騷弟一功。斯文到底爲誰雄。太山北斗攀韓愈。琨玉秋霜敵孔融。不見陸機𡚖洛下。只〉

〈聞張翰過江東。廣陵雅操無人繼。六十餘年一夣中。樓攻媿先生集戯作二子爲丞分越邑。女兒隨壻過江南。莫言屋裏成岑寂。匹似當初只住〉

〈庵。　經筵講詩徹章進詩。　聖主承丕祚。于今𡻕幾遷。昭回光飾物。剛徤位乘乾。善治新更化。當陽獨攬權。誅鉏及共鯀。擢任列閌顛。曩日方謀始。〉

〈宸心最急先。未遑親政理。首務闢經筵。恭儉甘卑室。尊嚴拱細旃。晝居勤已甚。坐侍禮無前。講徹詩三百。時逢運半千。諸儒深誦說。六義極摩研。俯〉

〈閲毛公傳。旁參鄭氏牋。慨尋中古意。重是素王編。舊本三千首。終存十二篇。雖遭煨燼厄。所賴詠歌全。開迹因農事。安民在井田。成功時邁酌。興業〉

〈大明緜。東國思平賦。南山樂得賢。艱難由后稷。勞來美周宣。起自紹熙載。迨兹嘉定年。關睢從肇彼。殷武遂終焉。寵數傳中㫖。恩光被爾聯。神文期〉

〈繼踵。元祐信齊肩。内厩頒雲騎。雕鞍絢錦韉。茗分龍焙品。香拂御爐烟。衆俊咸宣力。孤生亦備員。少時曾學仕。老去未忘筌。納禄誠休矣。𡚖耕乆晏〉

〈然。鋒車俄促召。梓里謂登僊。詞禁容揮翰。天官命典銓。豈知侵莫境。重得侍甘泉。朽質何能報。孱軀殆欲捐。尚思求譎諫。海嶽效塵涓。謝剡中沈〉


〈元龍惠詩　東陽何事到東州。百語曾無一語酬。深羡松筠無改葉。自言蒲栁已先秋。千金既覺成虛擲。双壁還驚又暗投。别後未知何日見。但將〉

